
Aalisarnermut  immikkoortitat  pillugit  Inatsisartut  inatsisaata  allanngortinnissaanut  

Naalakkersuisut  peqquneqarnissaanik  Inatsisartut  aalajangiiffigisassaattut  siunnersuut,  

taamaalilluni  isaterinissamut  tapiissutinik  akiliuteqarnermi  aalisarsinnaanermut  

akuersissutit  siunissami  atorunnaasinnissaat  periarfissaajunnaassallini. 

(Inatsisartunut  ilaasortaq  Hans  Enoksen,  Partii  Naleraq) 

 

Siumumiit  qujaffigerusupparput  Inatsisartunut  ilaasortaq  Hr.  Hans Enoksen Partii Naleraq taama  

ittumik  Inatsisartuni  aalajangiiffigisassatut  siunnersuuteqarmat, imatullu oqaaseqarfigisallutigu. 

 

Nunatsinni  isorartuumi  assigiinngitsunillu  atugassaqarfiusumi  imaatigut  inuussutissarsiornermi  

atugassarititaasut  assigiinngitsorujussuupput,  sumiiffiimmi  ilai  ukioq  kaajallallugu  

aalisarnerinnavimmik  ingerlatsiffigineqarsinnaanngillat,  tunitsiviit  ulikkaartoortarnerat  

pissutaalluni,  taamatullu  ilai  akunnassisarput  ataavartumik  inuussutissarsiornissaq  

ajornarsisittarlugu. 

 

Taamaattoqartillugulu  nutarterinissaagaluamut  aningaasat  ileqqaakkat  soorunami  inuuniarnermut  

atorneqalersarput  nutaanngilisunik  nutarterinissamut  atugassaagaluit  aallarteqqinnissap  

tungaanut  annikillisinneqartarlutik. 

 

Siumumiillu  arajutsisimanngilavut  sineriapput  ataatsimut  isigalugu angallatit  aalisarnermut  

atorneqartut  ilai  aserfallattaaliinermut  annertuumik  atuiffiusarmata  piffissaatillugulu  

ataavartumik  aalisarnissamut  killiliisuusarlutik. 

 

Taamaattumik  aalisarnerup  siuarsarnissaanik  oqaluutigaluta  aserorterisitsiguit  akuersissummik  

arsaarneqassaatimik  inatsiseqarneq  tulluanngilluinnartoq  oqaatigisariaqarpoq,  Siumumiillu  

oqaatigissuarput siunnersuut tamakkiisumik  taperseratsigu,   

 

Taamatut  oqaaseqarluta  ataatsimiititaliamut  susassaqartumut  ingerlatinneqarnissaa  

innersuupparput. 

 

 

Nikolaj  Jeremiassen,  

Siumut 

 


